
Ամերիկայի Արեւելեան թեմէն ներս 
 

ՆԻՒ ՃԸՐԶԻԻ ՍՐԲՈՑ ՂԵՒՈՆԴԵԱՆՑ ԵԿԵՂԵՑՒՈՅ  
ՆՈՐԱԿԱՌՈՅՑ ԿՐԹԱԿԱՆ ԵՒ ԵՐԻՏԱՍԱՐԴԱԿԱՆ  

ԿԵԴՐՈՆԻ ԲԱՑՈՒՄԸ 
 
Կիրակի Նոյեմբեր 2-ին՝ Ֆէրլոնի (Նիւ Ճըրզի) Սրբոց Ղեւոնդեանց եկեղեցւոյ ծու-

խը ապրեցաւ պատմական օր մը՝ երբ Ամերիկայի Արեւելեան թեմի առաջնորդ Գերշ. 
Տ. Խաժակ արքեպս. Պարսամեան բացումը կատարեց նորակառոյց ‹‹Կրթական եւ Ե-
րիտասարդական Կեդրոնի››ն, որ կը գտնուի եկեղեցւոյ յարակից հողամասին վրայ: 

Նոյն օրը հաւատացեալներու խուռներամ բազմութիւն մը Սրբոց Ղեւոնդեանց Ե-
կեղեցի փութացած էր՝ ներկայ գտնուելու համար Ս. Պատարագին, զոր մատոյց թե-
մակալ առաջնորդ Սրբազան Հայրը:  

Տրուած ըլլալով որ նոյն օրը Հայաստանեայց Եկեղեցիներուն մէջ պիտի նշուէր Ա-
մենայն Հայոց Կաթողիկոս Ն.Ս.Օ.Տ.Տ. Գարեգին Բ.ի օծման եւ գահակալութեան 9-րդ 
տարեդարձը, առաջնորդ Սրբազան Հայրը իր քարոզը սկսաւ Գոհաբանական Աղօթ-
քի հետեւեալ տողերով. ‹‹Տէր Աստուած մեր, ընդունէ Քու ժողովուրդիդ աղաչանքնե-
րը, եւ Տէր Գարեգին Բ. մեր սրբազնագոյն Կաթողիկոսը, զոր ընտրեցիր Հայոց ազգին 
հայրապետութեան եւ առաջնորդութեան, իր վեհ կոչմանը մէջ հաստատուն եւ ան-
սասան պահէ երկար ատեն: Տուր անոր առիթ, որպէս զի Քու ժողովուրդդ հեզու-
թեամբ եւ ուղղափառութեամբ առաջնորդէ. բարձրացուր տիեզերքի մէջ քու օծեալիդ 
եղջիւրը: Արժանի դարձուր զայն ըլլալու հաւատարիմ եւ իմաստուն տնտես Քու նոր 
ուխտիդ››: Շարունակելով իր քարոզը՝ Սրբազան Հայրը ըսաւ. ‹‹Այսօր Ամենայն Հայոց 
Սրբազնագոյն Կաթողիկոս Ն.Ս.Օ.Տ.Տ. Գարեգին Բ.ի օծման եւ գահակալութեան 9-րդ 
տարեդարձն է, եւ հայկական բոլոր եկեղեցիներուն մէջ, ըստ աւանդութեան, Հայրա-
պետական Մաղթանք կը կատարուի՝ առիթը ընծայելով որ մեր սրտաբուխ աղօթքի 
մրմունջները բարձրացնենք առ Աստուած՝ խնդրելով որ Իր շնորհները առատացնէ 
Ամենայն Հայոց Վեհափառ Հայրապետին վրայ, որ գլուխն ու առաջնորդն է Հայց. Ե-
կեղեցւոյ եւ յաջորդը Ս. Գրիգոր Լուսաւորչի: Կ՚աղօթենք այս ընտրեալ ծառային հա-
մար՝ որպէս զի ան կարենայ առաջնորդել բովանդակ հայութիւնը՝ իմաստութեամբ 
ու առաքինութեամբ “խոնարհութեամբ եւ ուղղափառութեամբ”››: Ապա, առաջնորդ 
Սրբազան Հայրը շնորհաւորեց Սրբոց Նահատակաց Եկեղեցւոյ ծուխը՝ որուն ան-
դամները կոչեց ‹‹բարի տնտեսներ››, որոնք ամէն ջանք ի գործ դրին իրականացնելու 
համար այս ծախսալից կեդրոնը: ‹‹Շնորհիւ հաւատացեալներու նուիրատուութեանց՝ 
Սրբոց Ղեւոնդեանց Եկեղեցին աւելի վճռականութեամբ պիտի շարունակէ իր առա-
քելութիւնը››. ըսաւ Սրբազան Հայրը, նոյն ատեն իր հպարտութիւնը յայտնելով ի տես 
ներկայութեանը երիտասարդներուն, որոնք կը ծառայեն Ս. Խորանին եւ կանդամակ-

ցին դպրաց դասին եւ երիտասարդաց կազմակերպութեան, ինչպէս նաեւ կը յաճա-
խեն Հայ Դպրոց եւ Կիրակնօրեայ Վարժարան: 

Առաջնորդ Սրբազան Հօր քարոզի աւարտին տեղի ունեցաւ Հայրապետական 
Մաղթանքի արարողութիւնը: 

Ս. Պատարագէն ետք՝ Գերշ. Տ. Խաժակ արքեպս. Պարսամեանի առաջնորդու-
թեամբ, ներկաներու թափօրը յառաջացաւ դէպի նորակառոյց կեդրոնի մուտքը եւ 
մասնաւոր արարողութենէ ետք կատարուեցաւ ժապաւէնի հատումի արարողութիւ-
նը: Այս առիթով Նորին Սրբազնութիւնը իր գնահատանքը յայտնեց երեք գլխաւոր 
նուիրատուներուն` Չարլզ եւ Կրէյս Փինաճեաններու, որոնց անունով կոչուած է Ե-
րիտասարդական Կեդրոնը, Ճիմ եւ Սանտրա Լայթնըրի, որոնց ծնողաց Ճորճ եւ Շա-
քէ Շահինեաններու անունով կոչուած է Կեդրոնի Մարզարանը եւ Սիրան Կապրիէ-
լեանի, որուն ողբ. ամուսնոյն Սարգիսի եւ իր անունով կոչուած է Կրթական Կեդրո-
նը: Ժապաւէնի հատումէն ետք՝ առաջնորդ Սրբազան Հայրը ի մէջ այլոց ըսաւ որ 
Սրբոց Ղեւոնդեանց ծուխը, Արեւելեան թեմին մէջ, օրինակելի ծուխ մըն է: 

Ապա բոլոր ներկաները հիւրասիրուեցան Եկեղեցւոյ Ապաճեան Սրահին մէջ: 
Կարգադիր Յանձնախումբի ատենապետ Մարկարէթ Աճէմեան եւ հանդիսավար 
Կլէն Աճէմեան դիմաւորեցին բոլոր մասնակիցները: 

Կեդրոնի կառուցման յանձնախումբի ատենապետ Ճիմ Լայթնըր շնորհակալու-
թիւն յայտնեց բոլոր անոնց՝ որոնք իրենց մասնակցութիւնը բերած էին այս ծախսա-
լից ծրագիրի իրականացման, որ արժած էր աւելի քան հինգ միլիոն տոլար: Կեդրոնի 
ծախսերը հոգալու համար, ան ըսաւ որ մէկ միլիոն տոլարի հիմնադրամ մը հաստա-
տելու գործընթացը սկիզբ առած է: Շուտով նոր յայտագիրներ պիտի կազմակեր-
պուին նոր կեդրոնի ներկայացուցած յարմարութիւնները օգտագործելու համար: 

Կեդրոնի ճարտարապետն է եկեղեցւոյ ծխականներէն Թամըս Աշպահեան: Կեդ-
րոնը ունի վեց դասարաններ, հանդիսասրահ, գրասենեակ, ժողովասրահ, խոհանոց, 
ճաշարսրահ եւ արդիական մարզարան: 

Տիկին Սիրան Կապրիէլեան ըսաւ որ մենք ընդարձակեցինք մեր եկեղեցին, կա-
ռուցինք համայնքային կեդրոն մը, եւ ահա այժմ ունեցանք Կրթական եւ Երիտասար-
դական Կեդրոն մը: ‹‹Ինծի համար մեծ ուրախութիւն է որ իմ մասնակցութիւնս բերի 
այս տեսիլքի իրականացման մէջ››: 

Սանտրա Լայթնըր-Շահինեան, որուն ծնողաց Ճորճ եւ Շաքէ Շահիններու անունով 
կոչուած է Կեդրոնի Մարզարանը, խօսեցաւ ընտանիքի կարեւորութեան մասին: ‹‹Ին-
ծի համար մեծնալը եւ ծնողք դառնալը լաւագոյն դասն էր սորվելու համար թէ մէկը 
պէտք է սիրես քու կեանքէդ աւելի: Այս կեդրոնը Սրբոց Ղեւոնդեանց ընտանիքի նոր 
սերուդին տրուած նուէրն է›› ըսաւ ան: 

Չարլս Փինաճեան ըսաւ որ այս նոր Կեդրոնը Սրբոց Ղեւոնդեանց Եկեղեցւոյ 
պատմութեան մէջ կը հանդիսանայ նոր հանգրուան մը: 

 
Սրբոց Նահատակաց Եկեղեցւոյ պատմութենէն քաղուած լուսապատկերներ ցու-

ցադրեց Երիտասարդաց Կազմակերպութեան անդամ Շանթ Մարութեան: 

Եկեղեցւոյ հոգեւոր հովիւ Արժշ. Տ. Տիրան քհնյ. Պօհաճեան իր ուրախութիւնը 
յայտնեց ծուխի այս նոր իրագործումին ի տես եւ շնորհակալութիւն յայտնեց բոլոր 
մասնակցողներուն: ‹‹Այսօր նոր էջ մը կը բացուի մեր ծուխի կեանքին մէջ, եւ ասիկա 
սկիզբն է բազմաթիւ ուրախ առիթներու››, ըսաւ Տէր Հայրը: 

Սրբոց Ղեւոնդեանց Եկեղեցւոյ ծխականներու եւ ներկաներու ուրախութիւնը բա-
ցառիկ էր: Այս խանդավառ մթնոլորտին մէջ բոլորը կը շնորհաւորէին զիրար եւ ի-
րենց շնորհակալութիւնը կը յայտնէին մասնաւորապէս Կեդրոնի կառուցման գլխա-
ւոր նուիրատուներուն: 

Հաւաքոյթը վերջ գտաւ Առաջնորդ Գերշ. Տ. Խաժակ արքեպս. Պարսամեանի փակ-
ման աղօթքով եւ բոլորին կողմէ երգուած Տէրունական աղօթքով: 

 
ԴԻՒԱՆ ԱՌԱՋՆՈՐԴԱՐԱՆԻ 

 

 
 
 


